
Verootmoediging en versoening 

Bostaande opskrif het slegs betrekking op ons volk, 
ons soortgenote binne die Afrikanervolk. Onthou, u 
mag dalk `n siende wees, maar daar is baie blinde 
kinders van ons Vader in die Afrikanerdom vasgevang 
en wat dink dit is maar reg om opgeneem te word in 
die breë reënboognasie van die Nuwe Suid-Afrika.  

Dink aan die ou mense wat mislei word deur hulle 
dominees, want wat die ou vir hulle sê, is evangelie! 
As hy sê, maar broer, dit is die Here se wil dat dit so 
moet wees en as jy dit nie doen nie, gaan jy in die hel 
beland, hoe kan ons hierdie ou mens, wie se verstand 
nie meer helder is nie en wat nog altyd op sy kerk 
vertrou het, kwalik neem as hy op die verkeerde weg 
beland.  

Sal u `n blinde ou tannie wat sonder hulp oor die 
straat stap, en u sien die aankomende voertuig, net so 
los dat sy haar te pletter loop teen die voertuig? Ek 
dink nie so nie. Hoekom sal u dan `n geestelike blinde, 
wat eintlik veel erger is as `n fisiese blinde, toelaat om 
homself of haarself te pletter te loop teen sy of haar 
kerk se leuens. 

Wat van onkundige kinders, wie se ouers self kinders 
van die hel is en wat aan geen God of gebod glo nie? 
Hierdie kinders het nog nooit eers die apartgestelde 
beginsels, die suiwer leer van JaHWèshua gehoor nie! 
Hulle is van huis uit na `n gemengde skool en daar 
moet hulle daagliks die drek van vreesbevange 
gebreinspoelde onderwysers aanhoor. 

Het ons medelye met hierdie mense? Gaan ons intree 
vir hulle by ons Hemelse Vader? Gaan ons belydenis 
doen van ons volk se groot sondes, naamlik dat ons 
volk apaeid (heiligheid) versaak het, dat ons volk Sy 
wette versaak het en die belangrikste van alles, dat 
ons volk die Rots van Israel, JaHWèshua die Messias, 
verag het. 

Lees wat sê Hy in Lukas 14:11. 
11 Want elkeen wat homself verhoog, sal verneder word, 
en wat homself verneder, sal verhoog word. 

As almal in die gees van "ek sal die minste wees" na so 
`n geleentheid toe kom, sal Vader self diegene 
vorentoe trek wat getrek moet word. Wie sê in elk 
geval dat `n gebed van die agterbanke nie dalk meer 
by Hom tel as die gebed van die opdringerige 
voorganger nie?  

Hiermee gee die lede van die Dogter van Sion dus hul 
onvoorwaardelike steun aan enige so `n poging vanuit 
Israelgeledere vir `n verootmoedigingsdiens en/of die 
aflê van `n nuwe gelofte. Ons is verder ook bereid om 
agter in hierdie saal te gaan sit. Ons stel nie belang om 
die leiding te neem nie, ons wil net graag dáár wees, 
daar waar JaHWeH in eensgesindheid en in 

broederskap aanbid sal word, en gesmeek sal word 
om ons oortredinge te vergewe en om ons op die 
regte pad vorentoe te lei. 

Gedurende hierdie jaar, 2003/2004, was talle groepe 
binne die volk besig met oproepe tot verootmoediging 
en gebed. So het ons as Dogter van Sion ook uitgereik 
en `n verootmoedigingsdiens beplan vir die 27ste April 
2004, op die swartes se Vryheidsdag. Uitnodigings is 
landwyd uitgestuur na alle regse geloofsgroeperinge, 
maar weinig het belang gestel. Dogter van Sion was al 
teen die tyd melaats by ons mede-geloofsgenote, oor 
die dinge wat by Bloedrivier gebeur het, maar ook oor 
die stroom van nuwe openbaringe wat die land 
ingegaan het. Alhoewel ons die dag sowat 300 boere 
bymekaar kon kry vir die verootmoediging, was daar, 
buiten ons, slegs 2 Israelgroepe wat as groepe 
verteenwoordig was. 

Ook op hierdie dag is daar `n spontane Gelofte 
opgestel en geteken (sien agter) , waar ons beloof het 
om voortaan in broederliefde met mekaar om te gaan. 
Die dag was gekenmerk deur `n sterk en tasbare 
geestelike teenwoordigheid van engele. Judith de 
Beer, `n Boeredogter van Sion, het `n pragtige visioen-
ervaring gehad onder gebed, waar sy gesien het 
hoedat Vader geestelike gawes neerstort op hierdie 
groepie. Min het ons geweet dat dit beloof was vir die 
toekoms, en dat sy, Judith, self die eerste een was wat 
hierdie uitstorting sou beleef in Junie 2007. 

Die verrigtinge is weereens afgesluit met nog `n 
klipstapeling onder dieselfde eikeboom op die terrein 
van die Dogter van Sion. Tydens hierdie geleentheid, 
waar ons die klipstapel met die silwer Boek van 
Herinnering bo-op met olyfolie gesalf het, het `n 
wonderbaarlik ding tydens gebed gebeur. Die silwer 
buiteblad van die Boek van Herinnering was ongeveer 
`n half-sentimeter dik met olie gegooi, so ook die 
klipstapel. `n Hele 750ml bottel is gebruik. Toe ek die 
gebed beëindig, my oë oopmaak, merk ek dadelik op 
dat die olie op die Boek verdwyn het. Ek sê vir Callie 
Herbst, my broer; waar is die olie? Dit was weg. `n 
Jong seun van 18 jaar staan toe nader en vertel die 
volgende: Hy sê dat toe ons gebid het, open Vader sy 
geestelike oë en hy sien die volgende:  

Regs langs die hoop klippe wat so pas gepak was, het 
ons Meester, JaHshua gestaan. In Sy regterhand het 
Hy `n silwer swaard vasgehou, en met sy linkerhand se 
mou, het Hy die olie van die voorblad van die silwer 
Boek van Herinnering afgevee! Daardie hoendervleis 
en rillings wat by elkeen se rug afgegaan het, sal ek 
nooit vergeet nie. Ons het GEWEET dis waar, want die 
oomblik was so gewyd en groot. Hiermee het ons 
geweet dat hierdie Gelofte Sy guns weggedra het en 
ons was verheug daaroor. 

